
KONTROL MOZIOA

UDAL GOBERNUAK EUSKARAREN ERABILERA SUSTATZEKO
KONPROMISOA DELA ETA

Amaia Almirall Lopez de Luzuriaga EH BILDU udal taldeko zinegotziak,
Udalbatzaren  Organo  Araudiko  98.  artikulua  oinarri,  mozio  hau  aurkezten  du,
Udalbatzan  azter  dadin.  Mozioa  2016ko  uztailaren  11n  Pertsonentzako
Zerbitzuetako  Batzordean  aztertutako  euskararen  erabilera  sustatzeko
konpromisoari dagokion interpelazioaren ondorioa da.

JUSTIFIKAZIOA

Euskararen  normalizazioari  begira  ugari  dira  hirian  ditugun  araudi,
plangintza eta egitasmoak. Horiek guztiak ez dira ezer izango, eta paper hutsean
geratuko  dira,  beraien  betekizunarekiko  konpromiso  irmorik  gabe  egon  ezean.
Betekizun konpromiso hori, beraz, denoi dagokigu herritar zein agintari. Azken honi
dagokionez,  argia da Udal-gobernuaren jarrera eta jokaera eredua,  determinantea
dela.  Udal Gobernuak ere iritzi  hau guztiz konpartitzen du eta horren lekuko da
Alkateak berak aurten langile guztiei luzatutako barne mezu baten bidez onartutako
irizpideak jarraitu beharra gogoratzen zuela. Hitzez hitz honela zioen mezu baten
bidez: “Euskararen normalizazioan administrazioak eredugarri ez ezik eragile ere
izan behar du eta langintza horretan ezinbestekoa da arduradun politiko, zuzendari
eta langile guztien inplikazioa. Eredutzat hartu behar gaituzte herritarrek”.

Uztaileko  Batzordeetan  alkateari  berari  zuzendu  genion  interpelazioa,
Udalaren  ardurapean eginiko interbentzio  garrantzitsu batean izandako urraketak
zirela-eta.  Zehazkiago,  Blas  de  Otero  plazan  jarri  ziren  kirol  lasaia  egiteko
tramankulu berrietako kartelak elebakarrak zirela jakin genuen irekiera egiterakoan.
Kontuan izanda mota horretako kartelen helburua eta Egia auzoak aurten egin duen
euskararen erabilera sustatzeko ahalegin itzela, okerra konpontzea ezinbestekoa zen.
Horixe gure interpelazioaren helburua eta emaitza.

Alkatearen partez Hirigintzaren ordezkariak erantzun zuen, akatsak berehala
zuzenduko zirela esanez. Ez ziren bakarrak, Blas de Otero plazakoak, Egian bezala,
Harrobitxulo parkean ere hala gertatu zelako.  Ondorioz,  Alkateari  berari  eginiko
interpelazioari jarraikiz, hala nola, donostiarrek beraiek eginiko kexuei erantzunez,
irailerako, aipatutako kartel elebakarrak aldatuak zeuden.

Udal  Gobernua  kexu  izan  da  gai  honi  gehiegizko  garrantzia  ematen
zaiolakoan. Alabaina, urriaren 15ean jakin genuen beste auzo batean eta beste parke
batean,  berriz  arazo  bera  gertatu  zela.  Zehazki  Amarako  “Donostiar  Kofradien
Plaza”n. Antzeko kirol-gailuez plaza hornitu eta berriz ere kartel elebakarrak jarri
ditu Udal-gobernuak.

Orain dela  aste  gutxi  batzuk,  urriaren 13an,  Euskara  Zerbitzuak gogoratu
zuen  moduan,  mezu  orokor  baten  bidez,  5.  Euskara  Planaren
arabera..."Kontratatutako  enpresek  Udalaren  hizkuntza  baldintza  berberak  bete
behar dituzte" eta mezuan bertan laburtzen zuen honek esan nahi duena,  alegia:
“Herritarrei nahiz udal langileei zuzendutako ahozko nahiz idatzizko osagai guztiak
bi  hizkuntza  ofizialetan  idatziko  dira,  euskarari  lehentasuna  emanez.”  Halaber
Euskara zerbitzuak bete beharrekoak gogoratzearekin batera, Hizkuntza baldintzak
zehazten  diren  plegu  ereduak  daudela  ohartzen  zuen,  eta  Kontratazio  Bulegoan
eskura daitezkeela. Kasu honetan hornidura kontratua denez, hornitzaileari arestian
jasotakoa betetzeko beste  lanik ez dago,  kosteak ere  merketuko bailirateke.  Eta,
noski,  hornitzaileak  hala  ez  badakar,  kalean eta  herritarren  eskura  jarri  aurretik,
Udal-gobernuak neurri zuzentzaileak hartu beharko ditu.

Oraindik indarrean dagoen “Donostiako Udal  Administrazioan Euskararen
Erabilera  Normalizatzeko  5.  Plangintzaldia  (2013-2017)”  delakoak  hiru  helburu
nagusi dituela gogoratu beharra dago. Normalizazioaren ikuspuntutik bultzatu nahi
den  erabilerari  begira,  horien  artean  garrantzitsuena,  herritarrari  euskararen
erabilera bermatu behar zaiola, gaztelera bermatzen zaion neurrian.

Beraz, ez da ezagutza falta, ez da baliabide falta. Zer da orduan? Zergatik
Udal Gobernuak ez ditu hartzen neurriak, hitzez esaten dituen konpromisoak betetze
aldera?  Behin  eta  berriro  honi  buruz  interpelatu  ondoren,  eta  jarraian  behin  eta
berriro akats berbera egiten ari dela ikusita, gaia Udalbatzan lantzea ezinbestekoa
jotzea besterik ez dago.

Euskararekiko  konpromisoa  irmoa  izateaz  gain,  bere  normalizaziorako
araudien betekizun zorrotzaren alde lan egiteko konpromisoa beharrezkoa da baina,
egitekoei erreparatuz gero, Udal Gobernuak konpromiso orokorra izan beharrean
bakarrik interpelatu egiten zaionean betetzeko prestutasuna duela erakutsi du orain
arte.  Bere  buruari  “Euskararen  hiria”  titulua  eman  dion  hiriko  gobernuaren
eginbidea ezin da hori izan, eta banan banako egoerei erantzun ordez konpromisoa
orokortasunean agertzeko beharra dago. Uztailean ez bezala, Udal Gobernuak horri
bide emango diolakoan gaude.

Horiek horrela, hauxe da gure MOZIOA: 

1.- Udalbatzak hertsiki eskatzen dio Udal Gobernuari:

1.1.-  Donostiako  herritarrei  euskararen  erabilera  bermatuko  diela,
gaztelerazkoa bermatzen dien neurri berean.

1.2.- Arreta berezia jartzeko euskaraz bizitzea posiblea dela erakusten duten
ekimenetan,  eta  horretarako  Udal  Gobernuak  behar  diren  neurri  eta
baliabideak jarriko dituela.

1.3.-  Euskararen  erabilera  normalizatzeko bidean aurrera-urratsak  emango
dituela,  indarrean  dagoen  “Donostiako  Udal  Administrazioan  Euskararen
Erabilera  Normalizatzeko  5.  Plangintzaldiaren  (2013-2017)”  arau  eta
jarraibideen norabidea kontuan hartuz.

Donostian, 2016ko azaroaren 18an

Amaia Almirall Lopez de Luzuriaga
EH Bildu udal taldeko zinegotzia

